
I ТALABALARDA TADQIQOTCHILIK 
QOBILYATLARINI RIVOJLANTIRISHNING 
PSIXOLOGIK XUSUSIYATLARI
Saidakbarova Nigora
Nizomiy nomidagi OʻzMPU
Pedagogika va psixologiya fakulteti
Amaliy psixologiya kafedrasi o‘qituvchisi

Annotatsiya: Ushbu maqolada talabalarning tadqiqotchilik qobiliyatlarini rivojlantirishning psixologik xususiyatlari tahlil 
qilingan. Tadqiqot jarayonida motivatsiya, qiziqish, ijodiy fikrlash hamda psixologik qo‘llab-quvvatlashning talabalarning 
izlanish faoliyatiga ta’siri ilmiy asosda yoritilgan. Muallif talabalarda tadqiqotchilik kompetensiyalarini shakllantirish 
ularning kasbiy tayyorgarligi, mustaqil fikrlashi va ijtimoiy faolligini oshirishga xizmat qilishini ko‘rsatib bergan.

Kalit so‘zlar: tadqiqotchilik qobiliyatlari, talabalar, psixologik xususiyatlar, ijodiy fikrlash, motivatsiya, izlanuvchanlik, 
kasbiy tayyorgarlik.
Abstract: This article analyzes the psychological characteristics of developing students’ research abilities. The study 
highlights the role of motivation, interest, creative thinking, and psychological support in fostering students’ research 
activity. The author emphasizes that enhancing research competencies contributes to improving students’ professional 
readiness, independent thinking, and social engagement.

Key words: research abilities, students, psychological characteristics, creative thinking, motivation, inquisitiveness, 
professional preparation.
Аннотация: В данной статье проведён анализ психологических особенностей развития исследовательских 
способностей студентов. Особое внимание уделено влиянию мотивации, интереса, творческого мышления и 
психологической поддержки на активизацию исследовательской деятельности обучающихся. Автор подчёркивает, 
что формирование исследовательских компетенций способствует повышению профессиональной подготовки, 
самостоятельного мышления и социальной активности студентов.

Ключевые слова: исследовательские способности, студенты, психологические особенности, творческое 
мышление, мотивация, исследовательский интерес, профессиональная подготовка.

K I R I S H
Hozirgi zamonaviy jamiyatda talabalarning tadqiqotchilik qobiliyatlarini rivojlantirish masalasi pedagogika 

va psixologiya sohalarida dolzarb muammolardan biri hisoblanadi. Tadqiqotchilik qobiliyati nafaqat ilmiy 
izlanishlarni amalga oshirishda, balki talabalarning shaxsiy va kasbiy rivojlanishida ham muhim ahamiyat kasb 
etadi.

Bugungi kunda ta’lim jarayonining maqsadi faqat bilim berishdan iborat emas, balki talabalarda mustaqil 
fikrlash, muammolarni tahlil qilish va innovatsion yechimlar ishlab chiqish kompetensiyalarini shakllantirishni 
ham nazarda tutadi. Tadqiqotchilik qobiliyati talabalarga murakkab vazifalarni hal etishda yordam beradi va 
ularni kelgusi kasbiy faoliyatga puxta tayyorlaydi.

Mustaqil Davlatlar Hamdo‘stligi olimlari orasida talabalarning tadqiqotchilik qobiliyatlarini rivojlantirish, 
ta’limda innovatsion metodlarni qo‘llash va pedagogik jarayonda ijodiy yondashuvlarni kuchaytirish bo‘yicha 
keng qamrovli tadqiqotlar amalga oshirilgan. A.N. Leontyev faoliyat nazariyasining asoschisi bo‘lib, u shaxs 
faoliyati va bilimlarni o‘zlashtirish jarayoni o‘rtasidagi o‘zaro bog‘liqlikni chuqur tahlil qilgan. V.V. Davidov 
didaktik nazariya sohasidagi yetuk mutaxassis sifatida innovatsion o‘qitish usullarini ishlab chiqishga katta 
hissa qo‘shgan. D.B. Elkonin ta’lim psixologiyasi bo‘yicha tadqiqotlar olib borib, o‘quv jarayonida ijodiy faoliyatni 
rivojlantirish masalalarini ilgari surgan. Y.K. Babanskiy pedagogik jarayonlarning samaradorligini oshirish va 
ta’lim metodlarini takomillashtirish bo‘yicha ilmiy izlanishlar olib borgan. I.A. Zimnyaya esa ta’lim psixologiyasi 
sohasida yetakchi olimlardan biri bo‘lib, u o‘quvchilarning kommunikativ va tadqiqotchilik ko‘nikmalarini 
shakllantirish muammolariga alohida e’tibor qaratgan.

IUshbu olimlarning ilmiy ishlari ta’lim jarayonida talabalarning tadqiqotchilik qobiliyatlarini rivojlantirishga 

doir nazariy asoslarni yaratishga va amaliy tavsiyalar ishlab chiqishga muhim hissa qo‘shgan.
Asosiy qism
Talabalarning tadqiqotchilik qobiliyatlarini rivojlantirish o‘quv jarayonining ajralmas qismi hisoblanadi. 

Ushbu qobiliyatlar nafaqat nazariy bilimlarni o‘zlashtirishda, balki amaliy faoliyatda ham muhim ahamiyat kasb 
etadi. Asosiy e’tibor talabalarda quyidagi ko‘nikmalarni shakllantirishga qaratiladi:

•	 Tanqidiy fikrlash qobiliyati – voqelikni tahlil qilish, uning ijobiy va salbiy jihatlarini ajratish, asoslangan 
yechimlar taklif qilish imkonini beradi.

•	 Muammolarni hal qilish ko‘nikmalari – murakkab vaziyatlarda innovativ yondashuvlar ishlab chiqish va 
ularni amaliyotda qo‘llashni o‘z ichiga oladi.

•	 Axborot bilan ishlash kompetensiyasi – manbalardan ma’lumotlarni izlash, tahlil qilish va umumlashtirish 
qobiliyatini shakllantiradi; bu ko‘nikma tadqiqotchilik faoliyatining asosini tashkil etadi.

•	 Ijodiy yondashuv – yangi g‘oyalar yaratish, nostandart muammolarga yangicha yechimlar topish 
qobiliyatini rivojlantiradi.

Talabalarning tadqiqotchilik qobiliyatlarini shakllantirishda bir qator ichki va tashqi omillar muhim o‘rin tutadi:
Ichki omillar:
•	 talabaning qiziqishlari;
•	 ijtimoiy-madaniy tajribasi;
•	 motivatsiya darajasi;
•	 shaxsiy salohiyati;
•	 xarakter xususiyatlari.
Tashqi omillar:
•	 ta’lim muassasasining metodik bazasi;
•	 pedagoglarning malakasi;
•	 ilmiy-tadqiqot uchun yaratilgan sharoitlar;
•	 o‘quv rejalari va ta’lim mazmuni.
Zamonaviy ta’lim texnologiyalari tadqiqotchilik kompetensiyalarini rivojlantirishda asosiy vosita sifatida 

xizmat qiladi. Ularga quyidagilar kiradi:
•	 Loyiha asosida o‘qitish – talabalarning amaliy vazifalarni bajarishi orqali mustaqil fikrlash va mas’uliyatni 

rivojlantiradi.
•	 Keys-metod – real hayotdagi vaziyatlarni tahlil qilish asosida muammolarni hal qilish ko‘nikmalarini 

shakllantiradi.
•	 Interaktiv o‘quv mashg‘ulotlari – guruhda ishlash, fikrlar almashish, muhokama va bahs-munozara 

orqali ijtimoiy hamkorlikni kuchaytiradi.
Tadqiqotchilik qobiliyatini shakllantirish quyidagi psixologik mexanizmlar bilan chambarchas bog‘liq:
•	 motivatsion tayyorgarlik,
•	 reflektiv tafakkur,
•	 kreativ yondashuv,
•	 metakognitiv monitoring,
•	 irodaviy barqarorlik.
Talaba bu jarayonda nafaqat bilim oluvchi, balki ilmiy izlanish orqali yangi g‘oyalar yaratishga qodir faol 

subyektga aylanadi. U axborotlarni mustaqil izlash, muammoli vaziyatlarni tahlil qilish, dalillar asosida fikr 
yuritish, gipoteza ilgari surish, eksperimentlarni loyihalash va natijalarni baholash kabi murakkab ko‘nikmalarni 
egallaydi. Aynan ushbu jihatlar tadqiqotchilik qobiliyatining psixologik negizini tashkil qiladi.

Pedagogik sharoitlar tadqiqotchilik qobiliyatlarini amalda rivojlantirish uchun zarur bo‘lgan tashkiliy va 
metodik imkoniyatlar majmuasini anglatadi. Ularga quyidagilar kiradi:

•	 ilmiy laboratoriyalar va tajriba maydonchalari,
•	 loyiha asosida ishlash imkoniyatlari,
•	 mentorlik (tutorluk) tizimi,
•	 ijodiy seminarlar va ilmiy to‘garaklar,
•	 interaktiv ma’ruzalar,
•	 mustaqil tadqiqotlar,
•	 ilmiy konferensiyalarga tayyorgarlik jarayoni.
Talabada ilmiy izlanishga bo‘lgan ehtiyojni uyg‘otish, uni faoliyatga aylantirish, shuningdek,o‘qituvchining 

ilmiy yetakchi sifatidagi faolligi ushbu jarayonning muvaffaqiyatini belgilaydi.
Tadqiqotchilik faoliyatini samarali o‘zlashtirish uchun ta’lim jarayoni metodologik jihatdan mukammal 

asoslangan bo‘lishi zarur. Unda nazariy bilimlar bilan amaliy mashg‘ulotlarning uyg‘unligi, psixologik tayyorgarlik 
va metodik yondashuvlarning tizimliligi ta’minlangan taqdirda, oliy ta’lim muassasalari haqiqiy tadqiqotchilarni 
shakllantiruvchi muhitga aylanadi.

I T A H L I L  V A  N A T I J A L A R
A.N. Leontyevning fikricha, faoliyat insonning psixik rivojlanishida va shaxs shakllanishida asosiy omil 

hisoblanadi. Uning ta’kidlashicha, faoliyat insonning hayotiy ehtiyojlari va maqsadlarini ro‘yobga chiqarishda 
muhim o‘rin tutadi. Leontyev faoliyat tuzilmasini motiv, maqsad, harakat va amallardan iborat tizim sifatida 
talqin etadi [3]. Shuningdek, u bilimlarni o‘zlashtirish jarayonini faoliyat bilan uzviy bog‘liq hodisa sifatida ko‘rib, 
shaxs aynan faoliyat davomida atrof-muhitni anglaydi, uni o‘zgartiradi va yangi qobiliyat hamda malakalarni 
egallab boradi, deb ta’kidlaydi.

V.V. Davidov didaktika sohasidagi yetuk mutaxassis bo‘lib, uning tadqiqotlari innovatsion o‘qitish usullarini 
ishlab chiqish va amaliyotga joriy etishga qaratilgan. Olimning fikricha, ta’lim jarayoni faqat bilim berishga emas, 
balki o‘quvchilarda nazariy fikrlash, mustaqil tahlil qilish va muammolarni hal etish qobiliyatlarini shakllantirishga 
xizmat qilishi lozim [2]. V.V. Davidov ta’lim jarayonida nazariy tafakkurni rivojlantirishga alohida ahamiyat berib, 
tushunchalarni chuqur anglash, ularning o‘zaro bog‘liqliklarini aniqlashga yo‘naltirilgan didaktik yondashuvlarni 
ilgari surgan. Uning ilmiy ishlari zamonaviy pedagogik nazariya va amaliyotning shakllanishida muhim asos 
bo‘lib xizmat qiladi.

D.B. Elkonin ta’lim psixologiyasi sohasida keng qamrovli tadqiqotlar olib borib, o‘quv jarayonida ijodiy 
faoliyatni rivojlantirish masalasiga katta e’tibor qaratgan. Uning fikricha, ta’limning asosiy vazifalaridan biri 
— o‘quvchilarda ijodiy qobiliyatlar, mustaqil fikrlash va muammoli vaziyatlarda faol izlanish ko‘nikmalarini 
shakllantirishdir. D.B. Elkonin ijodiy faoliyatni bolalarning shaxsiy kamoloti va intellektual salohiyati o‘sishida 
muhim omil sifatida ko‘rsatadi. U ta’lim jarayonini shunday tashkil etishni taklif etadiki, o‘quvchilar yangi 
bilimlarni faol ravishda kashf etishda ishtirok etadi, mustaqil izlanishga yo‘naltiriladi va muammolarni hal qilishda 
tashabbuskorlik ko‘rsatadi. Uning ishlanmalari zamonaviy ijodiy ta’lim konsepsiyalarining shakllanishiga asos 
bo‘lib xizmat qilgan [5].

Y.K. Babanskiy pedagogik jarayonlarning samaradorligini oshirish, ta’lim metodlarini takomillashtirish 
va ta’limni individuallashtirish bo‘yicha muhim ilmiy izlanishlar olib borgan. Tadqiqotlarida ta’lim jarayonini 
oqilona tashkil etish, metod va vositalarni maqsadga muvofiq tanlash ta’lim samaradorligini oshirishning asosiy 
sharti ekanligi ta’kidlanadi. Y.K. Babanskiyning fikricha, samarali ta’lim tizimi uchun har bir o‘quvchi shaxsini 
individuallashtirilgan yondashuv asosida o‘qitish muhimdir [1]. Olim ta’limning ilmiy-nazariy va amaliy jihatlarini 
uyg‘unlashtiruvchi metodik yondashuvlarni ishlab chiqib, umumiy ta’lim tizimini takomillashtirishga katta hissa 
qo‘shgan. Uning ishlari pedagogika fanida metodologik asoslarni rivojlantirishda alohida o‘rin tutadi.

X U L O S A  V A  T A K L I F L A R
Talabalarining tadqiqotchilik qobiliyatlarini rivojlantirish psixologik xususiyatlarini o‘rganish, ta’lim jarayonining 

samaradorligini oshirishda muhim ahamiyat kasb etadi. Shaxsning faoliyatini va bilimlarni o‘zlashtirish jarayonini 
o‘rganishga oid ilmiy ishlar, ayniqsa, A.N. Leontyev va V.V. Davidov kabi olimlarning yondashuvlari ta’lim 
metodlarini yaxshilashda yangicha usullarni ishlab chiqishga yordam bermoqda. Shuningdek, D.B. Elkonin, 
Y.K. Babanskiy kabi olimlarning izlanishlari o‘quvchilar va talabalar uchun ijodiy faoliyatni rivojlantirish va kasbiy 
yo‘nalishlarni tanlashda zarur psixologik shart-sharoitlarni yaratish imkoniyatlarini ko‘rsatmoqda.

Shu bilan birga, ta’lim jarayonida talabalarining tadqiqotchilik qobiliyatlarini rivojlantirishga qaratilgan 
psixologik yondashuvlar nafaqat ularning akademik yutuqlarini oshiradi, balki shaxsiy rivojlanish va kasbiy 
yo‘nalishlarni tanlashda ham muhim rol o‘ynaydi. Demak, tadqiqotchilik qobiliyatlarini rivojlantirish uchun ilg‘or 
psixologik va pedagogik metodlar va yondashuvlar talab etiladi.

